
贈筆工陸繼翁

作者：曾棨　明朝

本作品收錄於《列朝詩集/乙02》

吳興筆工陸文寶，制作不與常人同。

自然入手造神妙，所以舉世稱良工。

有時盤礡坐軒中，石盤水清如鏡中。

空山老兔脫毛骨，簡拔精銳披蒙茸。

平原霜氣在毫末，水面猶覺吹秋風。

制成進入蓬萊宮，紫花彤管飛晴虹。

九重清燕發宸翰，五色絢爛皆成龍。

國初以來稱絕藝，光價自此垂無窮。

惜哉文寶久已死，尚有家法傳繼翁。

我時得之一揮灑，落紙欲挫詞場鋒。

棗心蘭蕊動光彩，慄尾雞距爭奇雄。

贈筆工陸繼翁

朅來簪此扈仙蹕，欲補造化難為功。

夢中無人授五色，安得錦繡蟠心胸。

閒來書空不成字，縱有篆刻慚雕蟲。

幸今太平重文學，玉堂金馬多奇逢。

莫言盛世少知己，為我寄謝管城公。

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

